Ashtu siç bënim pothuaj çdo pasditë kur dielli zinte të ulej mbi kodrat atje larg në horizont dhe vapa fillonte të binte, kishim dalë te sheshi i fshatit ku burrat mblidheshin dhe kalonin të ulur nën degët e rrapit orët e buzëmbrëmjes duke zgjidhur lojëra e gjë e gjëza dhe duke treguar rrëfenja. Dhe si gjithmonë, ai që e mbante gjallë bisedën ishte mikpritësi ynë, Nastradini. Burrat ishin kthyer drejt tij dhe dëgjonin rrëfenjën e Efendiut:

– Thonë se kur kupa mbushet, ajo fillon të derdhet. Edhe me mua kështu ndodhi një herë para shumë vjetësh, kur isha i ri dhe jetoja në një kaza
 tjetër. Si njeri i shkujdesur që meresha me gjërat që më dilnin përpara dhe me ato që më sillnin ndonjë përfitim e jo me ato që duheshin bërë, nuk para e kryeja si duhej detyrën e hoxhës në xhaminë e atij fshatit ku jetoja. 

Për ditë të tëra nuk dukesha fare në xhami dhe besimtarët pasi prisnin kot para sheshit, detyroheshin të ktheheshin në shtëpi pa u lutur e pa u falur. Edhe në ato ditë kur shkoja në xhami, në vend që të vija në mëngjes herët për të kryer shërbesën ndaj Allahut, shkoja aty nga dreka, kur koha e lutjes së parë kish kaluar qëkur, madje edhe ajo e lutjes së dytë. 

